
2 2. AL-BAQARAH (SAPEI BIE) JUZ I 

 

2. AL-BAQARAH (SAPAI BEUI) 
Suet ke-2: 286 ayat 

 

Ngen gen Allah, De Maho Pengasiak Maho 
Penyayang. 

1. Alif-Lam-Mim (Allah ba de paling namen 
tai ne). 
 

2. Kiteub (Alquran) yo coa perlu neragau 
(geak didik) neak lem ne, petunjuk bagi 
tun-tun takwa. 

 

3. (Adeba) tun-tun de beimen magea de 
gaib, de temgok semyang, dan de 
kemluea pa-o jerkai de nelei Kémé ngen 
si.  

 
4. Dan tun-tun de beimen ngen (Alquran) 

de  tenu-un Kémé magea ko 
(Muhammad), dan i-o kulo ngen de tenu-
un Kémé magea tun-tun ayok nu, dan 
tobo-o yakin ade ne bilai kiamat. 

 
5. Tobo-o ba tun-tun de dapeut petunjuk 

kundeui Tuhan ne dan tobo-o ba tun-tun 
de butung.  

 

6. Sebenea ne tun-tun kapia o, serai bae bagi  
tobo-o, nelei nu (Muham-mad) 
penginget atau coa ko melei,  tobo-o gi 
tep coa beimen. 

7. Allah bi kemucai ateui ngen peniuk tobo-
o, i-o kulo pengeliak ne bi tutup, dan 
utuk tobo-o adeba sikso de beneuk. 

 

8. Dan pa-o tun ade de madeak, Kémé yo 
pecayo ngen Allah, ngen bilai kiamat, 
padohal si coa pecayo. 

9. Tobo-o lok mike Allah ngen tun-tun 
beimen, padohal si bi mike dirai ne 
déwék tapi si coa meding.  

 

10. Neak lem ateui tobo-o bi ade olon, sudo 
o Allah temambeak igai olon ne. Dan 
utuk tobo-o sikso de paling gis, kerno si 
mengike. 

11. Dan amen nadek magea tobo-o: “Mbeak 
ba udi mengusak neak das bumai yo!”, 
jawab tobo-o: “Sebenea ne Kémé yo 
adeba tun-tun baik”. 

 

12. Amen udi lok namen, sebenea ne tobo-o 

adeba tun-tun de mengusak (neak bumai 

yo), tapi si coa meding. 

13. Dan amen nadeak magea tobo-o: 
“Beimen ba udi awei beimen ne manusio 
dau o!”, si jemawab: “Jano kémé harus 
beimen awei beimen ne tun-tun bodong 
o?” Amen udi lok namen sebenaine si de 
bodong ne, tapi si coa namen (turuak 
ne). 
 

14.  Dan amen tobo-o betemau ngen tun-tun 
beimen, si madeak: "Kémé yo bi 
beimen". Amen si belek magea kuat-kuat 
ne, si madeak: "Sebenea ne Kémé keak 
udi, Kémé sebenea ne mgemeak  bae". 

 

15. Allah bakea (males) gemeak tobo-o, dan 

bakea munyau si teumbang ambing neak 

lem seseut ne. 

 

16. Tobo-o ba tun-tun de temukua seseut 
ngen petunjuk, mako jagea ne coa butung 
dan si coa dapet petunjuk. 

17. Inde tobo-o, coa ubeak ne awei tun 
midup opoi, bisudo opoi o tem-ang 
keliling awok ne, Allah madem cayo ne 
dan Si muyau tobo-o bekelem, coa nam 
mengeliak. 

 
 
18. (Tobo-o o ijai tun) setiuk, bisau dan 

buto, seinggo si cigai nam belek (moi 
dalen de benea). 

19. Atau (tobo-o) awei (tun-tun) keno ujen 
kundeui léngét stong ngen bkelem,  
gutua dan geleup; tobo-o metis tiuk ne 
ngen jiai-jiai, kerno (miuk saei) gutua, 
sebab saben matei. Dan Allah gembeua 
tun kapia. 

 
20. Gesea geleup o semimbar pengeliak 

tobo-o. Tip geleup o tem-ang (dalen) ne, 
si paneu neak lem sinea o, dan amen 
bekelem si bedan. Amen Allah kemlok  si 
pacok melnyep pengeliak ngen peniuk 
tobo-o. Sebenea ne Allah bekuaso neak 
sedayo jano bae. 

 
 

21. Oi manusio, sembeak ba Tuhan udi de 

menea udi dan de menea tun-tun ayok 

udi, a-eup udi yo ijai tun taqwa.  

 

22. Si ba menea utuk udi bumai tebtang, 
léngét ijai atep ne, temu-un bioa (ujen) 
kundei léngét o, mako kerno ujen o 
timboa ba kedau mcem buak-buak ijai 
jerkai udi. Mako ne jibeak ba udi mangep 
ade de sederajat ngen Allah, udikan bi 
namen. 

 
 
23. Dan amen udi (gi) ragau teradep de 

tenuun kémé (Alquran) magea ambo 
kémé (Muhammad), cubo ba udi menea 

do suet (bae) de serai ngen Alquran dan 
kajok ba api de nam temulung udi 
seluyen Allah, amen udi benea nien. 

 
 

24. Mako amen udi coa nam menea (ne) dan 
memang coa udi gi nam, mako saben ba 
udi ngen opoi nerako de putung ne adeba 
manusio ngen butau-butau, de sendiyo 
utuk tun kapia. 

 
25. Dan sapei ke ba bito riang ngen tun 

beimen dan tun menea uleak baik, bahwa 
utuk tobo-o sergo-sergo neak beak ne 
mengalua mtang aai-mtang aai. Tip tobo-
o nelei jerkai berupo buak-buak lem 
sergo-sergo o, si madeak: "Dio ba de 
pernah nelei ngen kémé bel-o”. Tobo-o 
nelei buak-buak de serai (awei neak denio 
bel-o) dan utuk tobo-o neak lem sergo 
ade perpuan-perpuan de sucai dan tobo-o 
nak lem ne selamo-lamo ne.   

 
26. Sebenea ne Allah coa meraso sélék menea 

do sepinde nyomok io kulo de lebiak alus 
kundei o igai. Mako tun-tun beimen si 
yakin bahwa do o adeba sebenea kundei 
Tuhan ne, Tapi bagi tun de kapia si 
betanye: "Jano maksud Allah menea 
sepinde de awei yo?” Ngen sepinde o dau 
tun senseut Allah, dan ngen sepinde o 
(kulo) dau tun dapet petunjuk. Dan coa 
gen tun de senseut Allah kecuali tun-tun 
fasik.   

 
27. (Adeba ) tun-tun de melanggea janjai ne 

ngen Allah sudo si bejanjai it, dan mutus 
jano de bi sudo Allah meluak 
semambung, dan mengusak neak das 
bumai yo. Tobo-o ba tun-tun de rugai. 

28. Indo ro udi coa pecayo ngen Allah, bel-o 
kan udi matei, nidup Ne udi, sudo o Si 
meluak udi matei igai, sudo o Si midup 
udi igai, sudo o ngen Si  udi nelek. 

 
 
29. Si ba (Allah) de menea segalo de ade neak 

bumai yo utuk udi. Sudo o Si lok menea 
léngét, mako Si menyempurno (menea) 
tujuak lapis léngét. Dan Si Maho namen 
sedayo jano bae. 

 

30. Dan (kinget ba) sewaktau Tuhan nu 
madeak ngen mlaikat: "Sebenea ne Uku 
lok made neak bumai o wakea (Ku)". 
Mlaikat jemawab: "Jano Kumu lok 
menea tun de bakea mengusak neak 
bumai dan bakea sekunuak, sedangkan 
kémé kan slalu betasbih ngen mujai 
Kumu dan semucai Kumu?" Padeak 
Tuhan: "Sebenea ne Uku lebiak namen 
jano de udi coa namen”.   

 
31. Dan Si majea Adam gen-gen kute barang 

dau o, sudo o Si kemten magea malaikat 
samo Si madeak: "Kadeak ba ngen Uku 
jano gen-gen barang dau yo, amen udi 
benea nien".  

 

32. Tobo-o  jemawab: "Maho sucai Kumu 
(Tuhan), coa de kenamen kémé kecuali 
sado de najea Nu o ba, sebenea ne Kumu 
Maho Namen dan Maho Bijaksano”. 

 
33. Padeak Tuhan: “Oi Adam, kelei namen 

ba ngen tobo-o gen-gen barang dau o”. 
Mako sesudo si (Adam) melei namen 
gen-gen barang dau o, Tuhan Madeak: 
"Kan Uku bi madeak magea udi baso 
sebenea ne Uku namen resio léngét ngen 
bumai, Uku namen jano baé de kenten 
udi dan jano baé de nunyin udi?” 

34. Dan (kinget ba) sewaktau Kémé madeak 
magea tobo malaikat: "Sujud ba udi 
magea Adam”, mako tobo-o sujud, 
kecuali iblis; si coa lok dan asai lai ne dan 
temasuk ba si o lem kelopok tun-tun 
kapia. 

35. Dan Kémé madeak: "Oi Adam, tunggau 
ba koi nu ngen nemok nu sergo yo, dan 
kembukba koi udi beduwai o kembuk-
kembuk de baik ne neak ipe baé klok udi 
neak di o, tapi jibeak udi maok pun kiyeu 
yo, bakea menea udi ijai tun-tun niayo. 

 
36. Coa an sudo o, keduai ne genlicia Syetan 

kundei sergo, dan keduai ne kenluwea 
kundei penan tinggea ne o. Padeak 
Kémé: "Undua ba udi kundei yo! Antaro 
udi pao ne saling bemusuak, neak bumai 
ade penan  tinggea udi dan kesenangan 
sapeui waktau de tentau”. 

 
37. Sudo o Adam temimo padeak (kecek 

tobat) kundei Tuhan ne, lajau ba si tobat 

ngen do o. Sebenea ne Allah Penimo 

tobat, Maho Penyayang.    

38. Kémé madeak: “Tu-un ba udi kute ne 
kundei sergo yo! Sudo yo amen teko 
petunjuk Ku magea  udi, mako api bae si 
temotoa petunjuk Ku o, niscayo si coa 
bakea kuatir (ngen idup ne) dan coa 
bakea meding sedih”. 

39. Adepun tun-tun kapia ngen tun-tun coa 
pecayo ngen ayat-ayat kémé, tobo-o 
bekea ijai tunggau nerako, kekea selamo-
lamo ne.  

 
40. Oi Ju-ei Israel, kinget ba nimat Ku de bi 

nelei Ku ngen udi, dan kenuak ba janjai 
udi ngen Uku, niscayo Uku menuak kulo 
janjai Ku ngen udi, dan hanyo ngen Uku 
ba udi o harus saben. 

41. Dan pecayo ba udi ngen jano de bi 
tenuun Ku (Alquran) de mbenea jano de 
ade ngen udi (Taurat), dan mbeak udi ijai 
tun de pertamo kapia ngen do o, dan 
mbeak kulo udi temukar ayat-ayat Ku 
ngen go mueak, dan Hanyo magea Uku 
ba udi harus betaqwa. 

42. Dan mbeak udi cemapua de benea ngen 
de coa benea, dan mbeak udi munyinde 
benea o, padahal udi namen. 

 

43. Dan tegok ba semyang, bayar ba jekat 
dan ruku‟ ba besamo ngen tun-tun  de 
ruku‟ 

 
 
44. Gen ne udi meluak tun luyen (menea) 

uleak baik, sedangkan udi melupo diriai 
udi déwék., padohal udi mbaco al-Kitab 
(Taurat), Jano udi coa bepeker? 

45. Kenea ba Sipet Sabar ngen semyang o ijai 
penulung udi, dan  sebeneane menea 
awei o memang beet, kecuali bagi tun-
tun de khusyu‟. 

 
46. (Adeba) Tun-tun de pecayo, baso si 

bakea betemau ngen Tuhan ne, dan baso 
si bakea belek magea Si (Tuhan). 

 
 
47. Oi Ju-ei Israel, Kinget ba koi udi nikmat 

de nelei Ku ngen udi, dan (kinget ba 
kulo) baso Uku melbiak udi kundei umat-
umat de luyen. 

 
48. Dan jago ba dirai udi kundei (azeb) bilai 

(kiamat, neak ipe bilai o) api bae coa nam 
mbela agok didik tun de luyen, dan (io 
kulo) coa tenimo syafa'at (petulung) ngen 
tebusan kundei api api bae. dan tobo-o 
coa bakea tenulung. 

49. Dan (kinget ba) sewaktau Kémé 
semlamat udi kundei Fir‟un ngen tun-tun 
temotoa si; Tobo-o temipo ngen udi 
sikso de sebeet-beet ne; tobo-o sembeliak 
anok-anok semanei udi dan munyau 
anok-anok selawei udi tep idup. Dan 
neak hal awei o ade ba cobaan-cobaan lai 
kundei Tuhan udi.  

 
50. Dan (Kinget ba) sewaktau Kémé megit 

laut utuk udi, sudo o Kémé semlamat udi 
dan Kémé mendem (Fir‟un) stong ngen 
tun-tun temotoa si, sedangkan  udi 
déwék kemliak. 

 
51. Dan (kinget ba) sewaktau Kémé bejanjai 

magea Musa (utuk melei si Taurat, 
sesudo) pat puluak malem, sudo o udi 
menea anok sapai (utuk gen senmbeak 
udi) sepeninggea ne, dan udi ade ba tun-
tun niayo. 

52. Sesudo o Kémé melei ma‟af  (kesaleak) 
udi, supayo udi besukur. 

 

 

53. Dan (kinget ba) sewaktau Kémé melei 
magea Musa al-Kitab (Taurat) ngen 
pembezo (nta-ai benea ngen saleak), 
supayo udi dapet petunjuk.  

54. Dan (kinget ba) sewaktau Musa madeak 
ngen kaum ne “Oi kaum ku, sebenea ne 
udi bi menganiayo dirai udi déwék, kerno 
udi menea anok sapai (utuk gen 
senmbeak ), mako betubat ba udi  magea 
Tuhan de menea udi dan kunuak ba dirai 
udi. Awei o lebiak baik bagi udi nangep 
Tuhan de menea udi, mako Allah bakea 
temimo tubat udi. Sebenea ne Si o De 
Maho Penimo tubat dan Maho 
Penyayang. 

55. Dan (kinget ba) sewaktau  udi madeak “ 
Oi Musa, kémé coa bakea beimen magea 
ko amen ati keme kemliak Allah secao 
nyato, kerno o ba udi senimbar gutua, 
sedangkan udi kemliak (déwék). 

56. Sudo o Kémé midup udi igai sesudo udi 
matei , supayo udi besukur. 

 

57. Dan Kémé kemlinduak udi ngen mbun 
dan Kémé temuun magea udi “Manna” 
ngen Salwa” . Kembuk ba kembuk de 
baik-baik de nelei Kémé ngen udi, dan 
tobo-o coa menganiayo Kémé, tapi si 
menganiayo awok ne déwék. 

 
58. Dan (kinget ba) sewaktau Kémé madeak” 

Masuk ba udi moi negrai yo (Baitul 
Maqdis), dan kembuk ba hasil bumai ne  
neak ipe dau maro kulo baik  de ipe baé 
klok udi, masuk ba keak Lawang Agung 
ne samo sujud, dan kadeak ba : “Tulung  
kapus doso kémé”, niscayo Kémé mapun  
kesaleak-kesaleak udi, dan konyo Kémé 
bakea temambeak  (pelei Kémé) magea 
tun-tun de mena uleak baik. 

 

59. Sudo o tun-tun de zalim  temukar 
periteak ngen (kémérjo) de coa neriteak 
magea si, Makone Kémé temuuan magea  
tun zalim o sikso kundei léngét kerno 
tobo-o menea doso. 

 

 
60. Dan (kinget ba) sewaktau Musa minoi 

bioa utuk kaum ne, Kémé lajau madeak “ 
Kimbet ba butau o ngen tokot nu”  mako 
keluea ba kundei o duwai belas matai 
biyoa. Tip-tip sukau namen niean  penan 
ne saleak suang mok biyoa.  Kembuk dan 
kenem ba jerkai (de nelei) Allah, dan 
mbeak ba udi bekliaran  neak das bumai 

yo samo menea uleak  mengusak. 
 

61. Dan (kinget ba) sewaktau  udi  madeak “  
Hoi Musa, kémé coa tunggea ngen 
kembuk Cuma demcem, sbab o, kinoi ba 
ngen Tuhan nu utuk kémé, supayo Si 
kemluwea utuk kémé jano de tenmuak 
bumai yo; awei pucuk-mmucuk, lepang, 
basong putiak ne, adas manis ne ngen 
basong mileak ne. Padeak Musa ;” Jano 
udi lok mok barang de kidek atau barang 
de baik?”, Moi ba udi moi do kota , pasti 
udi dapet jano de ninoi udi o. Mako 
tenipo ba magea tobo-o nisto dan hino, 
dan  tobo-o dapet pengiak kundei Allah. 
Hal o (tejijai) kerno tobo-o slalu menea 
durhako dan mlumbo jako. 

 
 
62. Sebenea ne tun-tun beimen, tun-tun 

Yahudi, Tun-tun Nasrani, dan tun-tun 
Shabiin (tun menao de sembeak diwo-
diwo atau Bitang), api bea ntaai tobo-o 
beimen niean ngen Allah, bilai kiamat, 
dan menea uleak baik . Tobo-o bakea 
temimo pahalo kundei Tuhan ne . Tobo-
o coa meding asai kuatir dan coa kulo 
meding sedih. 

 
63. Dan (kinget ba) sewaktau Kémé mok 

janjai ngen udi, dan kémé maket moi 
keak das udi tebo Thursina (samao Kémé 
madeak);" Gong ba koi udi eit ne jano de 
nelei Kémé ngen udi, kinget ba terus jano 
de ade neak lem ne,  aep udi ijai tun 
taqwa. 

64. Sudo o udi ngetaling (sudo benjanjai) o, 
mako amen coa kerno ade ne  pengelei 
ngen raso ibo kesien  Allah magea udi, 
niscayo udi temasuk lem golongen tun de 
rugai. 

65. Dan sebenea ne udi bi namen api tun-tun 

de melanggea ne neak ntaai udi neak bilai 
sabtu o, lajau ba Kémé madeak ngen 
tobo-o;" Ijai ba udi yo beuk  de hino". 

66. Mako Kémé menea awei o o, utuk ijai 
penginget magea tun-tun waktau o, dan 
magea tun de teko kedong, io kulo utuk 
ijai pelajaran bagi tun taqwa. 

 

67. Dan (kinget ba) sewaktau Musa madeak 
ngen kaumne;" Sebenea ne Allah meluak 
udi sembeliak dikup sapai bei"' tobo-o  
betanye;" Jano ko lok meluak kémé ijai 
buak begurek tun?", Musa jemawab;" 
Uku belindung ngen Allah supayo mbeak 
nien uku ijai tun perngoi kidek. 

 
68. Tobo-o jemawab;" Kinoi ba ngen Tuhan 

nu utuk kémé, supayo Si tem ang magea 
kémé sapai bei indoro do o. Jawab 
Musa;" Sebenea ne Allah  bi madeak baso 
sapai bei o adeba sapai bei coa si tawai 
dan coa si uai, neak ntaai o, mako ne 
kenea ba jano de nriteak ngen udi. 

 
69. Tobo-o madeak;" Kinoi ba ngen Tuhan 

nu utuk kémé, supayo Si tem ang magea 
kémé jano warno ne", Jawab Musa;" 
sebenea ne Tuhan madeak baso sapai bei 
o adeba sapai bei  de kuning, de kuning 
tuwai warno ne, io kulo ttujau tun dau o 
kemliak ne. 
 

70. Tobo-o madeak;" Kinoi ba ngen Tuhan 
nu utuk kémé, supayo Si tem ang magea 
kémé, indo ro hakikat sapai bei o, kerno 
sebenea ne sapai o gi masiak ati jelas bagi 
kémé, dan sebenea ne kémé insya Allah 
(Amen Tuhan kemlok) bakea dapet 
petunjuk (utuk dapet sapai o). 

 
71. Musa madeak;" Sebenea ne Allah bi 

madeak baso sapai bei o adeba sapai bei 

ati perneak nakei utuk mbajok taneak dan 
ati perneak  nakei utuk malua biyoa  moi 
tanem, coa ade cacet dan coa kulo ade 
belang ne. Tobo-o madeak;" Uyo baru 
ko tem ang hakikat sapai bei o de sebenea 
ne. sudo o tobo-o sembeliak ne, dan 
gesea tobo-o coa kémérjo periteak o. 

 
72. Dan (kinget ba) sewaktau udi munuak 

dikup tun, sudo o udi saling tuduak-
menuduak neak tetang o. Dan Allah lok  
kemten jano de nunyin udi selamo yo. 

73. Sudo o Kémé madeak;" Kimbet ba mait o 
ngen pao (keracok awok) ne". Awei o ba  
Allah midup igai tun matei, dan kemten 
ngen udi tando-tando (kekuasaan) Ne, 
supayo udi ngertai. 

 

74. Sudo o ateui udi ijai tlo awei butau ne, 
atau lebiak tlo igai kundei o, padohal 
neak ntaai butau-butau o sebenea ne ade 
de mengalua metang aai-metang aai neak 
beak ne dan neak ntaai ne sebenea ne ade 
de pegit  neak ipe keluea kundei matai 
biyoa dan neak ntaai ade kulo de melucua 
us kerno saben ngen Allah. Dan Allah coa 
gak  debat lingeak kundei jano baé kerjo 
udi. 

 
75. Jano ko masiak maep tobo-o bakea 

pacayo ngen ko, padohal do golongan 
kundei tobo-o bi temiuk kecek Tuhan, 
sudo o tobo-o memubeak sesudo si 
maham ne, padohal si namen.(uleak ne o 
saleak). 

 
76. Dan amen tobo-o betemau ngen tun 

beimen, Si madeak;” Kémé yo bi 
beimen”, tapi amen si ade neak sesamo ne 
baé, si madeak;” Jano udi mito ngen 
tobo-o (tun-tun beimen)  gen de sudo 
Allah tem ang ngen ko, supayo tobo-o 

dapet maleak alasan nu neak adep Tuhan 
nu, Ngertai coa ko?. 

 

77. Jano tobo-o coa namen baso Allah namen 
kute de nunyin tobo-o dan kute de 
nadeak tobo-o. 

 
 
78. Dan neak ntaai tobo-o ade de buto uruf 

ne, coa namen al-Kitab(Taurat), kecuali 
nandei ngike baé dan tobo-o hanyo 
demugo-mugo. 

 

79. Mako celako lai ba bagi tun temulis al-
Kitab ngen tangen ne déwék, sudo o si 
madeak;” Dio kundei Allah”, (maksud ne) 
utuk dapet utung didik ngen uleak ne o. 
Mako celako lai ba tobo-o akibat kundei 
jano de tenulis tangen ne déwék, dan 
celako lai ba bagi tobo-o, akibat kundei 
jano de kerrejo ne  

 
80. Dan tobo-o madeak;” kémé coa geak 

debat bakea genindoa opooi nerakao, 
kecuali selamo kedau bilai baé. Kadeak ba 
(ngen tobo-o); “Jano sudo udi temimo 
janjai kundei Allah sehinggo  Allah  coa 
bekae muker ngen janjai Ne. Atau 
udi hanyo temanye ngen Allah jano de 
udi ati nemen ne?. 

 
81. (Coa si awei o), de benea ne,  api baé si 

menea doso dan si o bi nukus doso ne, 
mako tobo-o   ba penunggau nerako, 
kekea neak lem o sekean-kean ne.  

 
82. Dan tun-tun de beimen ngen tun-tun 

menea uleak baik, tobo-o penunggau 
sergo, kekea neak lem o sekean-kean ne. 

 

83. Dan (kinget ba) sewaktau Kémé bejanjai 

ngen Ju-ei Isreil; " Jibeak ba udi sembeak 
seluyen Allah, dan kenea ba uleak baik 
magea indok bapok, pasuak, anok-anok 
lumang dan tun-tun peset, io kulo miling 
ba cao baik magea tun, tegok ba semyang 
dan kelei ba jekat. Sudo o udi coa 
temunggau janjai o, kecuali kedau likup 
baé kundei udi, dan udi selalu ngetalis. 

 

84. Dan (kinget ba sewaktau Kémé bejanjai 
ngen udi; " Udi coa bekea temupeak 
daleak udi (sekunuak), dan udi coa bakea 
musir awok déwék (sepasuak  do sadei) 
kundei sadei udi, sudo o udi bejanjai 
(bakea temunggau janjai o), udi kulo ijai 
saksai. 

 
85. Sudo o udi (Ju-ei Israil) munuak awok 

udi déwék (pasuak udi do sadei) dan 
musir de klompok pasuak udi kundei 
sadei ne. Udi saling tulung teradep tobo-
o lem  menea doso ngen bmusuak; tapi 
amen tobo-o teko magea udi barat 
tawanan, udi tembus tobo-o, padohal 
musir tobo-o telaang kulo bagi udi. Jano 
udi pecayo pao ngen al-Kitab (Taurat) 
dan coa pecayo ngen pao ne?, Coa luyen 
bales bagi udi de menea awei o  seluyen 
kundei celako lem idup neak denio, dan 
neak bilai kiamat tobo-o nelek moi sikso 
de sanget beet. Allah coa lingeak kundei 
jano baé neak udi. 

 

86. Do o ba tun-tun de temukua idup neak 
denio magea (idup neak) akherat. Mako 
coa beake nelengan sikso tobo-o dan 
tobo-o coa ade bakea temulung. 

 
87. Dan sebenea ne kémé bi melei al-Kitab 

(Taurat) ngen Musa, dan Kémé bi 
semusul ne ( coa bkelang) sudo o ngen 
rasul-rasul, dan bi nelei Kémé bukti-

bukti  de se benea (mu'jizat) magea Isa 
anok Maryam, dan Kémé kemwet ne 
ngen Roh Kudus (Ruak Sucai). Jano tip 
likup teko megea udi  rasul mbin jano-
jano (palajaran) de coa cocok ngen klok 
udi, udi lajau ombong; mako kedau likup 
(ntaai tobo-o) udi coa pecayo, dan kedau 
likup (de luyen)  nelatok udi munuak?. 

 
 
88. Dan tobo-o madeak ;" Ateui kémé 

tetutub"' Tapi sebenea ne Allah bi 
kemutuk tobo-o kerno ikea ne. (do o ba)  
mako ne didik nien de beimen ne tobo-o. 

 
89. Dan sesudo teko ne Alquran magea tobo-

o kundei Allah de mbenea de ade ngen 
tobo-o, padohal ayok ne tobo-o biaso 
bekinoi (tenko Nebai) supayo menang 
teradep tun kapia. Mako sesudo teko 
magea tobo-o jano de si bi namen, tobo-o 
lajau ikar ngen si, mako kutuk allah ba 
magea tun-tun ikar o. 

 

90. Gen padeak kidek ne (uleak) tobo-o, de 
jemuwoa awok ne déwék,  kapia ngen 
jano de tenuun Allah kerno deki, Allah o 
temuun pelei Ne ngen api bea kenlok Ne 
ntaai hambo-hambo Ne, kerno o tobo-o 
keno pengiak sesudo keno piang. Dan 
utuk tun-tun kapia adeba sikso de mino 
si.  

 

91. Dan amen nadeak ngen tobo-o; "Beimen 
ba udi ngen jano de tenuun Allah 
(Alquran)", Si Jemawab;" Kami beimen 
ngen jano de tenuun ngen kémé dan 
temulok jano de (teko) kedong ne. 
padohal (Alquran o) adeba Kiteb de 
benea ne, de mbenea jano de ade ngen 
tobo-o. Kadeak ba;" Gen ne udi bel o 
munuak nebai  Allah (dau o), amen udi 
tun beimen nien. 

92. Sebenea ne Musa bi teko ngen udi mbin 
buktai-buktai de mbenea ne (Mu'jizat), 
sudo o udi  menea anok sapai (utk gen 
senmbeak udi), sebenea ne udi o ade ba 
tun-tun de menganiayo (awok déwék). 

 

93. Dan (kinget ba) sewaktau Kémé mok 
janjai kundei udi dan Kémé maket tebo 
(Thursina) moi mindas (samo Kémé 
madeak); "Gong ba eit jano de nelei 
Kémé ngen udi dan kiuk ba" Tobo-o 
jemawab;"Kémé miuk tapi kémé coa 
temotoa". Dan bi nasuk milem ateui 
tobo-o (kesuko sembeak) anok sapai 
kerno kapia ne o. Kadeak ba (ngen tobo-
o) Padeak kidek uleak de neriteak imen 
udi magea udi, amen udi beimen nien 
(ngen  Taurat).   

94. Kadeak ba;"Amen udi (manggep) sadei 
akhirat (sergo) ngen Allah o husus utuk 
udi , coa utuk tun luwen, mako cito ba 
matei utuk udi, amen udi benea nian. 

 
 
95. Dan ipe bi kean ne coa geak didik  tobo-o 

bakea lok matei, kerno kesaleak-kesaleak 
de bi nea tangen tobo-o (déwék). Dan 
Allah Maho namen api tun de 
menganiayo ne. 

 
96. Dan sebenea ne udi bakea kemliak tobo-o 

adeba manusio de paling jelen neak lem 
idup yo, bakan lebiak jelen kundei tun 
musyrik. Tip likup tobo-o kemlok supayo 
nelei omor sapei sewribau taun, padohal 
omor pajang o sebenea ne coa bakea 
meuak si kundei sikso. Dan Allah Maho 
namen jano baé de nea tobo-o. 

 

97. Kadeak ba, Api baé ijai musuak Jibraea, 
mako Jibraea o bi temuun ne (Alquran) 
moi milem ateui nu kerno izi Allah, 

mbenea jano (Kiteb) de ade ngen tobo-o, 
dan ijai petunjuk ngen bito riang bagi 
tun-tun beimen. 

98. api bea de jijai musuak Allah, malaikat-
malaikat Ne, Utusan-utusan Ne, Jibrea 
ngen Mikaea, mako sebenea ne Allah ijai 
musuak tun-tun kapia. 

 

99. Dan sebenea ne Kémé bi temuun magea 
udi ayat-ayat de teang, dan coa ade de 
ikar ngen Si kecuali tun-tun pasik. 

 

100. Jano patut (tobo-o ikar ngen ayat-ayat 
Allah), dan tip kilai tobo-o menea janjai, 
de golongan luyen ne meluk tobo-o?. 
Bakan dau kunbdei tobo-o coa beimen. 

 
101. Dan sesudo teko magea tobo-o dikup 

utusan kundei Allaj de mbenea jano 
(kitab) de ngen tobo-o, ade pao kundei 
tun de nelei kitab (Taurat), meting kitab 
Allah moi belakang (kedong) ne. icak-
icak ne si coa namen (bawo do o adeba 
kitab Allah). 

102. Dan tobo-o temotoa jano de nebaco 
setan-setan pado waktau kerajaan 
Sulaiman (dan tobo-o madeak baso 
Sulaiman o menea sihir), pado hal 
Sulaiman coa kapia (coa menea sihir), 
hanyo setan-setan o ba de kapia ne 
(menea sihir). Tobo-o majea sihir magea 
manusio dan jano de tenuun megea duwai 
malaikat neak negerai Babil  do o ba  
Harut ngen Marut, pado hal keduwai ne 
coa majea (jano-jano) magea api baé ayok 
madeak ;" Sebenea ne kémé yo sebagai 
cubo (bagi nu), sbab o mbeak ba ko kapia 
"mako tobo-o belajea magea keduwai 
malaikat o sihir  o, tobo-o de dapet cem 
ei ntaai dikup (aduk) ngen nemok ne. 
Dan tobo-o (ahli sihir) coa melei mudarat 
ngen sihir ne megae api baé kecuali ngen 

izin Allah. Dan tobo belajea jano-jano de 
dapet melei mudarat magea si dan coa 
melei menfa'at. Demi, sebenea ne tobo-o 
bi meyakin baso api bea temukar ne 
(kitab Allah) ngen sihir o, coa ba bagine 
keuntungan neak akherat, dan lebiak 
kidek ba uleak tobo-o jemuoa awok ne 
ngen sihir, amen tobo lok namen.  

 
103. Sebenea ne amen tobo-o beimen ngen 

btaqwa (niscayo tobo-o bakea dapet 
pahalo), dan sebenea ne pahalo ngen 
Allah lebiak baik, amen tobo namen. 

104. Oi, tun-tun beimen, mbeak ba udi 
madeak (ngen Muhammad) “Raa„ina” 
(Minoi Ko kemliak kémé), tapi kadeak ba 
“Unzhurna” (Tulung ba kliak kémé), dan 
“kiuk ba”. Dan bagi tun-tun kapia sikso de 
pelgiak ne. 

 
105. Tun-tun kapia kundei  Ahli Kitab ngen 

tun-tun musyrik coa kemlok tenuun ne 
barang baik magea ko kundei Tuhan nu. 
Dan Allah temtau api de klok Ne (utuk 
nelei) rahmat-Ne (nebai), dan Allah 
temwan pelei de lai ne. 

 

106. Ayat ipe baé de Kémé gemitei, atau 
Kémé menea (manusio) coa tinget ngen 
si, Kémé melei de lebiak baik kundei o, 
atau de senading ngen do o. Jano udi coa 
neman baso sebenea ne Allah Maho 
nemen jano baé. 

107. Jano udi coa namen baso kutai léngét 
ngen bumai adeba Allah temuan?, Dan 
coa ade pelindung  ngen tukang tulung  
bagi udi seluyen Allah. 

 
108. Jano udi lok bekinoi ngen rasul udi awei 

ipe juie Israil bekinoi ngen Musa 
mena‟o?. Dan api baé temukar imen ngen 

kapia, sebenea ne tun o bi seset kundei 
dalen de luus ne. 

 
 
109. Dau kundei Ahli Kitab kemlok supayo si 

dapet melek ko ijai tun kapia igai sesudo 
ko ijai tun beimen kerno deki de (timboa) 
kundei awok ne déwék, sesudo nyato 
bagi tobo-o de benea ne. Mako kelei ba 
ma‟af  dan kunyau ba tobo-o, sapai Allah 
temko periteak-Ne. Sebenea ne Allah 
Maho kuaso teradep jano baé. 

 
110. Dan tegok ba sembyang, bayar ba jekat. 

Dan jano baé de baik nea nu utuk nu dirai 
nu, tep baé ko bakea dapet pahalo ne 
neak iding Tuhan, Sebenea ne Allah 
Maho kemliak jano baé de nea udi. 

 

111. Dan tobo-o (tun Yahudi ngen Nasrani) 
madeak;” Sbenea coa bakea masuk sergo 
kecuali tun-tun (de beagamo) yahudi atau 
nasrani. Awei o o (hanyo) angan-angan 
kosong tobo-o baé. Kadeak ba ; Kten ba 
bukti kebenea udi, amen udi benea niyen. 

 

112. (Coa si awei o), bakan api baé de semreak 
dirai ngen Allah, si kulo menea ulek baik, 
mako bagi ne pahalo kundei Tuhan ne, 
dan  tobo-o coa  de asai saben coa kulo 
ade asai sedih.  

113. Dan tun-tun Yahudi madeak;” Tun-tun 
nasrani o coa si ing ne”, dan tun-tun 
nasrani madeak;” Tun-tun yahudi coa coa 
si ingn ne”, padohal tobo-o samo-samo 
mbaco al-kitab. Io kulo tun-tun de coa 
namen, madeak awei de nadeak tobo-o o, 
mako Allah bakea mukum ntaai tobo-o 
pado bilai kiamat tetang jano de nelisiak 
ne. 

114. Dan api de lebiak teniayo kundei tun de 
nalang-nalang sembut gen Allah neak lem 
masjid-mesjid-Ne, dan beusaho utuk 
mubuak ne?, tobo-o coa patut masuk 
milem ne (masjid Allah), kecuali ngen 
asai saben (ngen Allah). Tobo-o neak 
deniao dapet hino dan neak akherat dapet 
sikso de benek ne. 
 
 

115. Dan Allah ba temuan Timur ngen Barat, 
mako moi ipe baé udi mengadep neak di 
ade awok Allah, sebenea ne Allah maho 
luas (kasiak ne) dan Maho namen. 

 

116. Tobo-o (tun-tun kapia) madeak;” Allah 
ade anok”, Maho sucai Allah, bakan jano 
de ade neak léngét dan neak bumai adeba 
Alah temuan, kute tunduk ngen Si. 

117. Allah tukang kenea léngét ngen bumai, 
dan amen Si kemlok (utuk bekenea) do 
barang, makao Si (cukup) madeak;” Ijai 
ba “, mako barang o jijai. 

 

118. Dan tun-tun de coa namen gen ne, 
madeak;” Gen ne Allah coa langsung  
miling ngen kémé atau teko tando-tando 
bekuaso Ne ngen kémé?”, Io kulo tun-tun 
de ayok tobo-o bi madeak awei de nadeak 
tobo-o ba, ateui 6tobo-o serai. Sebenea 
ne Kémé bi jemuriak tando-tando kuaso 
Kémé megea kaum de yakin ne. 

 

119. Sebenea ne Kémé bi mbo ko 
(Muhammad) ngen secao sebenea ne, 
utuk mbin bito riang ngen melei 
penginget, dan ko coa bekea ninoi 
tanggung jawab tetang penunggau-
penunggau nerako o. 

120. Tun-tun Yahudi bgeb nasrani coa bakea 
tujau ngen ko  seati udi temotoa agamo 

ne. Kadeak ba; “ sebenea ne petunjuk 
Allah o ba de sebenea-benea petunjuk”. 
Dan sebenea amen  udi temotoa kelok 
tobo-o sesudo lemau teko magea ko, 
mako Allah cigai iaji pelindung ngen 
penulung nu igai. 

 

 

121. Tun-tun de nelei Kémé al-kitab ngen si, 
tobo-o mbaco ne secao benea, tobo-o be 
imen ngen kiteb o. Dan api baé de ikar 
ngen kiteb o, mako tobo-o ba tun-tun de 
rugai ne. 

 

122. Oi, Ju-ei Israil, kinget ba nikmat ku de bi 
nelei ku ngen udi dan Uku bi melbiak udi 
kundei umat luyen. 

 
 

123. Dan saben ba udi ngen do bilai sewaktau 
dikup tun coa geak didik dapet gemitei 
tun luyen dan coa bakea tenimo tebusan 
kundei ne dan coa bakea melei menfa‟at  
barang de melai menfa‟at ne ngen si dan 
tobo-o coa kulo ade bakea  de temulung 
ne. 

 

124. Dan (kinget ba) sewaktau Ibrahim nujai 
Tuhan ne ngen kecek (periteak-periteak 
ngen tegeak ), Ibrahim kemakok ne. 
Allah madeak;” Sebenea new Uku bakea 
menea ko ijai imem utuk kute manusio”, 
Ibrahim jemawab:” (Uku minoi kulo) 
kundei Ju-ei ku. Allah madeak;” Janjai Ku 
yo coa  keno magea tun menganiayo. 

 

125. Dan (kinget ba) sewaktau Kémé menea 
umeak o (Baitullah) penen bekopoa 
manusio dan penean de aman. Dan kenea 
ba pao kundei penen teje Ibrahim o 

penen semyang. Dan Kémé bi sudo 
meriteak Ibrahim ngen Isma'il; " bersih 
ba umeak Ku gen penen tun dao o 
thawaf, i'tikaf, dan sujud. 

 

126. Dan (kinget ba) sewaktau Ibrahim beduo; 
" Oi Tuhan ku, kenea ba negerai yo, 
negerai de aman niyen, dan kelei ba 
jerkai berupo buak-buak magea 
penududuk ne de beimen neak antaro 
tobo-o ngen Allah dan bilai kiamat. Allah 
madeak; " Dan magea tun kapia kune uku 
melei kesenangan sementaro, sudo o Uku 
mpakso si midep sikso nerako, dan do o 
ba sekidek-kidek penen belek. 

 

127. Dan (kinget ba) sewaktau Ibrahim melkat 
kea Baitullah ngen Isma'il (samo si 
beduo); " Oi, Tuhan kémé, timo ba 
kundei kémé (amea kémé), sebenea ne 
Ko ba maho meniuk dan Maho namen. 

 
 
 
128. Oi Tuhan kémé kenea ba kémé beduwai 

tun de tunduk patuh ngen Ko, dan (kene 
ba) neak antaro anok kepau kémé umat 
de tunduk patuh ngen Ko, dan tunjuk ba 
ngen kémé ca'o-ca'o dan penen-penen 
ibadah haji kémé, dan timo ba tubat 
kami, sebenea ne Ko de Maho peneimo 
tubat dan Maho Penyayang. 

 
 
129. Oi Tuhan kémé, kembo ba magea tobo-o 

dikup rasul (utusan) kundei rogok tobo-
o, de bakea mbaco magea tobo-o ayat-
ayat Nu, dan majea tobo-o al-Kitab 
(Alquran) dan al-Himah (As-Sunnah) 
serto untuk semucvai tobo-o, sebenea ne 
Ko ba de Maho gerot, de Maho 
Bijaksano. 

130. Dan coa gen de coa tujau ngen agamo 
Ibrahim, kecuali tun de mbodong diarai 
ne déwék, dan sebenea ne Kémé bi 
miliak tun o  neak denio dan sebenea ne 
si neak akhirat temasuk tun-tun de baik. 

 

131. Sewaktau Tuhan ne madeak ngen si: 
"Tunduk patuh ba!" Ibrahim jemawab: 
"Uku tunduk patuh ngen Tuhan magea 
Tuhan semesto alam”. 

 

132. Dan Ibrahim bi mewasiat kecek o magea 
anok-anok ne, io kulo ngen ya'kub. 
(Ibrahim madeak); " Oi anok-anok ku, 
sebenea ne Allah bi miliak agamo yo utuk 
udi, mako ne jibeak niyen udi matei 
kecuali udi bi beagamo Islam.  

 

133. Ade coa udi kemliak sewaktau ya‟kub lok 
meninggea, sewaktau si madeak ngen 
anok-anok ne; “ Jano de bakea  sembeak 
udi amen uku bi cigai”,  Tobo-o 
jemawab; “ kémé bakea sembeak tuhan 
kumu dan tuhan puyang kumu ibrahim, 
Isma‟il dan Ishaq, (do o ba) Tuhan de So, 
dan kémé tunduk patuh ngen si bsi. 

134. Do o adeba umat de bel o, utuk ne jano 
de bi neusaho ne dan utuk udi jano de bi 
neusaho udi, dan udi coa bakea ninoi 
tanggung jawab jano de neusaho tobo-o. 

 
135. Dan tobo madeak; “Ijai ba udi pengikut 

agamo yahudi atau nasrani pasti udi dapet 
petunjuk”. Kadeak ba ngen tobo-o; “ 
Coa, tapi kémé mikut agamo Ibrahim de 
luus. Dan si o (Ibrahim) coa temasuk tun 
musyrik. 

136. Kadeak ba (koi udi oi tun-tun beimen); “ 
Kémé pecayo ngen Allah dan jano de 
tenuun ngen kémé, dan jano de tenuun 
ngen Ibrahim, Isma‟il, Ishaq, Ya‟kub dan 
anok kepau ne, dan jano de nelei ngen 
Musa ngen Isa dan jano de nelei ngen 
nebai-nebai kundei Tuhan ne. Kémé coa 
mbizo-mbizo dikup pun ntaai tobo-o dan 
kémé tunduk patuh ngen si. 

 
 
 
 
137. Mako amen tobo-o beimen magea jano 

de udi beimen ngen Si, sebenea ne tobo-o 
bi dapet petunjuk, dan amen tobo-o coa 
lok, sebenea ne tobo-o lem keadaan 
bemusuak (ngen udi). Mako Allah bakea 
memeliaro udi kundei (genanggau ) tobo-
o. Dan Si ba de Maho meniuk, Maho 
namen. 
 

 
138. Pengenea Allah! Dan api de lebiak baik 

pengenea ne seluyen kundei Allah? Dan 
kémé menyembeak ngen Si bsi. 

 

139. Kadeak ba; “ Jano udi temtang kémé karo 
Allah, Si o kan Tuhan kémé dan Tuhan 
udi;  geak kémé amea kémé, geak udi 
amea udi. Dan magea si bsi ateui kémé 
iklas. 

 
140. Atawa udi (oi tun-tun yahudi ngen 

nasrani) madeak baaso Ibrahim, Isma‟il,  
Ishaq,   ya‟qub   ngen   anok. kepau ne 
adebah beagamo yahudi atawa nasrani?. 
Kadeak bah; “ Jano udi de lebiak namen 
atawa Allah, dan api de lebiak zalim  
kundei tun de munyin  kesaksian Allah de 
ade ngen si. Dan Allah coa pernah lingeak 
kundei kerjo udi. 

141. Do o adebah umat de bel o‟ utuk ne jano 
bae de nea ne dan utuk udi jano bnae de 
nea udi; dan udi coa bekea ninoi 
tanggung jawab tetang jano de bi kenerjo 
tobo o. 

 

 

 

 

 

 

 

 

 

 

 

 

 

 

 

 

 

 

 

 

 

                    

                 

 

 


